
Sažetak


Značajnije proučavanje  dječijeg jezika  uslovljenono je iznalaženjem opće teorije koja bi se bavila različitim oblicima govornog ponašanja djece .
Svako normalno razvijeno dijete savlada prvi jezik, ali je otvoreno pitanje na koji način dijete to radi  U posljednje vrijeme javljaju se brojne raznovrsne i kontradiktorne studije koje se bave proučavanjem dječijeg  jezika, a pri tome se zaboravlja na jednu od najvažnijih dječijih aktivnosti ,a to je igra koja djetetu između ostalog služi za učenje. Igra je za predškolsko dijete i najprirodniji i najlakši način učenja, zbog toga što je ono u igri motivisano i emotivno angažovano.
Cilj ovog istraživanja je da se uvidi da li su govor i igra dva odvojena sistema ili su pak neodvojiva, te kakvi se odnosi među njima javljaju.
Istraživanjem je obuhvaćeno petero djece predškolskog uzrasta.
Rezultati dobiveni ovim istraživanjem ukazuju na povezanost govora i igre u jedinstven sistem.
Ključne riječi: govor, igra, međusobna povezanost.

Govor je osnovno sredstvo za uspostavljanje komunikacije, samoizražavanja i razvoja. Govor se usvaja i razvija kroz aktivnu jezičku praksu. U govoru se prvo uče cjeline pa elementi. Veoma je važno da dijete u razvoju govora sluša pravilan govor odraslih. Da bi se govor razvio kao socijalna funkcija, neophodna je stalna stimulacija govornih centara u mozgu jer se govor uči na osnovu imitacije, slušanja i oponašanja. Govor je je u direktnoj vezi sa akcijom, a dijete spoznaje svijet oko sebe djelujući na njega. Djeca ga koriste u svojoj osnovnoj aktivnosti kroz koju uče i spoznaju svijet oko sebe.
Igra je jedno od najvažnijih sredstava učenja kod djece. Djeca u predškolskom uzrastu posebno uživaju u igri i njenom postepenom mjenjanju i razvoju kroz njihov rast. Znamo da dijete napravi veliki korak od samostalne igre do igre u grupi. Taj proces sazrijevanja i učenja je zaista poseban kod djece predškolskog uzrasta, ali je ipak nedovoljno istražen. Dijete je primarno socijalno biće koje već u prvim danima života započinje interakciju sa svojom okolinom. U igri dijete spontano vježba i razvija svoje kognitivne, emotivne, motoričke, socijalne, komunikacijske i jezične sposobnosti.
Association for Childhood Education International (ACEI) naglašava kako dijete kroz kontinuiranu igru usavršava svoja iskustva  i da kako u svojoj osnovi igra pretvaranja omogućuje najintenzivnije i najučinkovitije učenje u cijelom životu (www.udel.edu).











Teorijska podloga

U razvoju govora, koji teče uporedo sa razvojem motornih i intelektualnih sposobnosti, mogu se razlikovati dvije faze: prelingvistička i lingvistička.

[bookmark: _Toc409459676]1.1. Prelingvistička faza

Vokalizacija. – Pojava vezana za prve mjesece poslije rođenja, kada dijete spontano proizvodi glasove naziva se vokalizacija. Dijete proizvodi glasove i kad plače i kada je zadovoljno. Među tim glasovima na početku preovladavaju vokali, zato se čitava pojava naziva vokalizacijom. Ovi glasovi se javljaju spontano, bez učenja. Da dijete te glasove ne uči, dokaz je činjenica što se oni javljaju u istom obliku kod djece svih nacionalnosti i svih rasa, a izgovaraju ih i djeca koja su gluha od rođenja. Tokom prvih mjeseci po rođenju broj glasova se povećava. Povećavanje broja glasova koje dijete izgovara u prvim mjesecima poslije rođenja, naziva  se glasovnom ekspanzijom. Proces gubljenja glasova (koje smo kao bebe izgovarali) koji se ne upotrebljavaju u govoru naziva se glasovnom kontrakcijom. Ona je očigledno posljedica učenja određenog jezika.
Brbljanje. – Prije nego što se glasovi kombiniraju u riječi sa smislom, oni se, kod djeteta od pet mjeseci, pojavljuju kao grupe samoglasnika i suglasnika – u obliku dječijeg brbljanja i čavrljanja. Dijete izgovara po nekoliko glasova zajedno, kao „eda“, „ma“, „nga“, „blja“, „eng“. Ovi slogovi nemaju nikakvog značenja i teško ih je zabilježiti ili reproducirati, jer dijete često upotrebljava i glasove kojih nema u jeziku. Izgovarajući te grupe glasova dijete se, u stvari, igra. U daljem razvoju govora dolazi do spajanja spomenutih slogova, pa djeca izgovaraju „ma-ma“, „eda-eda“, „nga-nga“, „ba-ba“. Ni ti spojeni slogovi nemaju značenja. Dijete izgovara slogove od petog do kraja dvanaestog mjeseca, kada se javlja prva riječ. Ove spojena slogove laici često tumače kao prve riječi. Dijete sebe sluša, podražava svoje glasove i na taj se način zabavlja. Tim slogovima ono nikom ništa ne govori, niti bilo šta zahtijeva. Onog trenutka kad dijete izgovori spojeni slog u vezi sa nekom osobom, predmetom, radnjom ili raspoloženjem, taj spojeni slog dobiva smisao i postaje riječ.
 Uporedo sa vokalizacijom i brbljanjem, sa upotrebom govornog aparata, razvija se i percepcija jezika kao i  razumijevanje tuđeg govora. Na uzrastu od oko šest mjeseci dijete je u stanju razlikovati ljutiti ton ljudskog glasa od tepajućeg. Krajem prve godine dijete pokazuje veće interesovanje za riječi. Ono tada razumije zabranu. 
Dijete prvo razumije riječi i rečenice koje odrasli izgovaraju na osnovu njihove ritmičke melodijske strukture. Ono reaguje na nalog i onda kada se glasovni sastav promijeni, a očuva intonacija riječi i rečenice.

Prva riječ je grupa glasova koje dijete izgovori, a koja ima značenje. Teško je odrediti kad se kod djeteta javlja prva riječ. Prema nekim psiholozima ona se javlja u jedanaestom mjesecu, prema drugima u četrnaestom. 
Prva riječ ima izvjesne karakteristike. Ona je formalno jedna riječ, ali ima značenje čitave rečenice. Kad dijete, na primjer, kaže „ma-ma“, ono time izražava čitavu misao: „Mama, uzmi me“, ili: „Mama, gladan sam!“. Zato je pogrešno klasificirati ovu riječ kao imenicu ili kao bilo koju drugu vrstu riječi. Ovo se ne odnosi samo na prvu riječ nego i na druge riječi, kojih je postupno sve više i više. Prva riječ obično izražava neko emocionalno stanje – želju, težnju ili potrebu.
Uvećavanje rječnika. – uvećavanje rječnika može se ispitivati na više načina, na primjer: prebrojavanjem riječi koje dijete zna definisati, upotrebljava u spontanom razgovoru, koje prepoznaje, razumije u čitanju i razgovoru s drugima. Mnogi psiholozi bilježili su u dnevnik riječi koje dijete spontano izgovori. Ovakav postupak, veoma pogodan u ispitivanju male djece, teško je primjeniti na kasnijim uzrastima, kada rječnik naglo raste.
U jedanaestom  mjesecu djeca u prosjeku znaju upotrebljavati jednu riječ. Kada napune godinu dana, upotrebljavaju tri riječi. Tokom druge godine broj riječi koje dijete poznaje i upotrebljava naglo se povećava. Sa navršene dvije godine taj broj iznosi prosječno 272, u trećoj godini 896, u četvrtoj preko 1540, u petoj preko 2000. Ovo su podaci američkih autora.  Međutim, slične norme razvoja daju i sovjetski psiholozi.
Vrste riječi koje dijete upotrebljava. – Prvi period u razvoju dječjeg govora neki psiholozi nazivaju „period imenovanja“. Na uzrastu od dvije godine, više od polovine riječi kojima dijete raspolaže jesu imenice.  Ali, dijete izgovara imenice koje – kao što je objašnjeno – imaju značenje čitave rečenice. Iako se ove riječi formalno mogu klasificirati kao imenice, one su često u suštini glagoli. Zamjenice djeca znaju upotrebljavati znatno kasnije. Prva zamjenica javlja se krajem druge godine. Sa razvojem rječnika, broj glagola se povećava  a broj imenica opada.
Razvoj rečenice. – Tek krajem druge godine dijete zna kombinovati dvije riječi u rečenicu. Prvi pokušaj djeteta da napravi rečenicu sastoji se u tome što stavlja dvije riječi jednu pored druge. To su obično imenica i glagol („Dijete ruča“), ili pridjev i imenica („Lijepa kuća“). Ovakve rečenice ono obično prati gestovima. Ubrzo zatim, dijete sastavlja rečenice od po tri riječi, kao „Alma hoće loptu“, ili „Dijete ide pa-pa“. U daljem razvoju, uporedo sa povećanjem rječnika, raste i kompleksnost kombinacija riječi u rečenici.
Funkcija govora. – Djeca koriste govor u razne svrhe. Nekad njime izražavaju emocionalna stanja, nekad saopštavaju namjere, ili nešto zahtijevaju. Funkciju dječjeg govora prvi je izučavao švicarski psiholog J. Piaget.

Igra je sastavni dio života svakog djeteta. Osim što donosi razonodu i pruža zadovoljstvo, igra takođe  predstavlja i način kroz koji djeca uče o sebi, drugima i svijetu koji ih okružuje, stiču kompetenciju i stvaraju socijalne odnose. Iz tog razloga izrazito je važno da svako dijete ima dovoljno vremena za igru, odnosno da igra bude dio svakodnevnog života djeteta. Način na koji se dijete igra, s kime se igra, mijenja se tokom razvoja djeteta. Igra se odvija uglavnom zbog zadovoljstva koje pruža. Prihvaćamo je iz vlastitih potreba, bez neke vanjske prisile. Dijete se u igri osjeća nesputano i otvoreno. Dijete igru doživljava kao nešto ozbiljno, jer u njoj zapravo istražuje, kombinira, isprobava i koristi različite strategije. Doprinos igre leži i u tome što ona oslobađa od napetosti, olakšava frustracijske situacije, rješava konflikte i zadovoljava dječije želje i potrebu da se osjeća odraslom osobom. Jedna od prvih predrasuda koje odrasli imaju o značaju igre jeste da je igra lako,  zabavno, besciljno gubljene vremena, dok ustvari igra ima značajnu ulogu u razvoju predškolskog djeteta. Tačno je da se djeca igraju iz zadovoljstva, međutim igra za njih nije zabava, već aktivnost kojom zadovoljavaju svoje osnovne potrebe, razvijaju umne i stvaralačke sposobnosti, uče, jačaju zdravlje i socijalizuju se. Igra utiče na razne načine:
· Uspostavljanje emocionalnih veza
Već u prvim mjesecima života majka djetetu postaje najdraža igračka. Zvuk glasa, osmijeh i dodir djetetu pružaju zadovoljstvo i doprinose razvoju čvrste emocionalne vezanosti. Što je dijete starije, kroz igru se možete zbližiti i bolje upoznati. Dijete će steći sigurnost i kroz sve emocionalno obojene situacije u igri učiti o sebi i svojoj socijalnoj sredini.
· Velika otkrića
Dijete uči kroz igru, ono od ranog djetinjstva uživa u otkrivanju i istraživanju onog što ga okružuje. Što je dijete veće, njegove radnje postaju osmišljenije, a igra složenija. Njegova znatiželja i interesi postaju sve širi što utječe i na složenost igre.
· Tjelesna aktivnost
Neizostavno je spomenuti tjelesnu aktivnost kao jedan od elemenata igre. Dijete u svom razvojnom slijedu postupno mijenja vanjsku aktivnost od neusmjerenih neodređenih pokreta prema organizovanim preciznim mišićnim pokretima i reakcijama, a istodobno konstantno iskušava svoje mogućnosti kroz igru. 
· Učenje govora
Dijete uči mnogo brže ako se pritom zabavlja. U ranom djetinjstvu, čitanje slikovnica, pjevanje pjesmica ili brojalica potiču djetetov govorni razvoj i proširuju djetetov rječnik. Kasnije, u igri dijete stiče iskustvo komunikacije što je preduslov za nove spoznaje i sticanje socijalnih i drugih vještina.
· Socijalizacija
Smanjivanjem straha od odvajanja, dijete stupa u socijalne odnose sa sve širim krugom. U predškolskoj dobi dijete traži sve više kontakata i interakcija sa svojim vršnjacima, a druženje s djecom pomaže pri učenju važnih socijalnih vještina kao što su dijeljenje ili čekanje na red. 
· Smisao za humor
Kroz igru možete pomoći djetetu da vidi svjetliju stranu svijeta oko sebe. Većina beba se počinje smijati u dobi od oko pet mjeseci. Dvogodišnjaci uživaju u praktičnim šalama s lutkama ili sl., a kasnije dijete počinje shvatati i govorne šale. Igra je izvor radosti.
· Razvoj kreativnosti
Igra je savršen način na koji dijete može istraživati te razvijati vlastitu maštu i kreativnost. To se posebno odnosi na aktivnosti crtanja, slikanja, igre plastelinom i drugim materijalima koji djetetu pružaju mogućnost stvaralačkog izražavanja.
· Razvoj intelektualnih vještina
Igra omogućuje djetetu da rano razvija pamćenje, posmatranje, produžavanje koncentracije i  usmjeravanje pažnje. To se odnosi na različite igre, od slaganja kocki do usvajanja pjesmice. Svaka igra zahtijeva od djeteta određeni intelektualni napor.
· Samopouzdanje
Poticanje razvoja samopouzdanja u ranoj dobi kroz igru je moguće na različite načine, npr. odijevanje lutke pomaže djetetu naučiti kako se ono samo može obući. Za razvoj slike o sebi najvažnije je roditeljsko povjerenje i izražavanje povjerenja u djetetove sposobnosti i zalaganja.
Jean Piaget u proučavanju igre polazi upravo od kognitivnog svojstva koje igra sadrži u sebi:
  »Piaget promatra igru u sklopu kognitivnog razvoja i dovodi ju u vezu sa strukturom misaonih
aktivnosti. Kao multifunkcionalna, nejednoznačna, nespecijalizirana aktivnost igra je zaista povezana i s kognitivnim razvojem.« (Duran, 2003, str. 22)

Piaget, koji je inteligenciju poimao kao proces i aktivno djelovanje, davao je prednost aktivnim obrazovnim metodama u kojima dijete aktivno djeluje kako bi konstruisalo vlastito znanje, a vršnjačke interakcije smatrao je jednim od izvora spoznajnog razvoja. Sama lutkarska predstava od djeteta zahtijeva aktivno sudjelovanje i učenje, međuvršnjačku interakciju te korištenje čitavog niza psihosocijalnih shema kojom uspješno svoje viđenje svijeta kao i svoje spoznaje prenosi u svoje fiktivno okruženje u kojem lutka postaje njegovo fiktivno ja. Prema Piagetu simbolička igra, dakle i sama lutkarska predstava, spada u fazu predoperacionog mišljenja pa je smatra oblikom reprezentacije stvarnosti.
 Ona postoji bilo u socijalnoj interakciji bilo u izolaciji, sastavljena od simbola pa tek onda od komunikacije. Baš kao što čovjek kao dojenče komunicira sustavom simbola- krikovima, gugutanjima, te se kroz svoj kulturno određen put, kroz interakcije, uči živjeti u svojoj društvom određenoj okolini. Uloge u koje ulaze djeca biraju na temelju svog iskustva objektivnog svijeta.(Lukšić- Lukač, 2013)
 Freud ističe mogućnost igranja neugodnih situacija u kojima dijete dobiva mogućnost ovladati situacijom. Prenoseći stvarnost u igrokaz, sami određuju ciljeve i norme odraslih te često društveno nametnuta pravila ponašanja pokušavaju prilagoditi vlastitim željama. Zajedničkim stvaranjem igrokaza djeca otkrivaju ne samo vlastite spoznaje već i utjecaj vlastitog ponašanjana druge. Vježbanje komunikacijskih i drugih socijalnih umijeća, razvoj socijalnih kompetencija, rješavanje problema, sve su to isticane pozitivne strane promicanja ovakvih aktivnosti kod djece. .(Lukšić- Lukač, 2013)
Skladno stepenu razvoja, dijete igranjem spoznaje okolinu i samo sebe, a ponašanje pri igranju igre je univerzalno.
 Largo (2013) navodi istraživanje Watsona i suradnika, koje je pokazalo kako je već i najmanja dojenčad sposobna učiti igrajući, tako što, primjećujući posljedice svojih motoričkih aktivnosti, prilagođava ponašanje uslovima te njime izravno utječe na okolinu. Još je bitnije da je dijete iskreno zainteresovano za igru, a pristupa joj ponekad s velikom ozbiljnošću, ali  uvijek emocionalno. Temeljne razlike između dječije igre, unutar koje dijete može učiti pa internalizirati stečene vještine kao izraz vlastite volje, i procesa učenja tj. treniranja vještina, kojima odrasli pridaju preveliku pozornost i na taj način iz određene vještine mogu kod djeteta izazvati prisilne radnje. Dijete se igra radi igre same, radi aktivnosti, a ne radi svrhe. Ono se ne igra da bi naučilo ali svejedno iz igre uči, spontano i prirodno, za razliku od učenja odraslih, koje se odvija uglavnom planirano, institucionalno i nikako spontano. Unutar aktivnosti igre, uvježbavaju urođene obrasce ponašanja, prikupljaju različite vrste iskustava, uče kako upotrijebiti predmete, te istražuju različite vrste odnosa.

Emil Kamenov (1997) navodi četiri vrste dječijih igara:
• Funkcionalne igre
• Igre mašte ili igre uloga
• Igre sa gotovim pravilima
• Konstruktorske igre
Funkcionalne igre dijete izvodi zato što je ovladalo funkcijama svoga tijela, igračaka ili sredstava oko sebe. Ovdje se više radi o igrolikim aktivnostima nego o stvarnim igrama. Kamenov navodi više vrsta ovih aktivnosti: senzorne aktivnosti sopstvenim organima, igre posvećene rukovanju materijalom, pokretne igre uz korištenje rekvizita, igra glasovima, slovima ili riječima.
Igre mašte ili igre uloga se oslonjaju na slobodnu volju djeteta, na skolonost djeteta da u mašti stvarnost prikaže na sebi svojstven način. Ove igre prepoznajemo u više formi: imitacija i podražavanje, igre iluzije, dramske igre, fiksacije i sl. U okviru ovih igara Kamenov razlikuje slijedeće forme: oponašanje postupaka, simbolička imitacija, simbolička igra uloga sa sižeom, dramske igre uloga.
Igre s gotovim pravilima razlikujemo od igara u kojima se pravila konstruišu u toku igranja. Često se igrovne aktivnosti u kojima nema pravila pretvaraju u igru s pravilima zato što se pravila konstruišu tokom aktivnosti. Najveći broj igara ima gotova pravila koja se iz generacije u generacije prenose na pokoljenja u datim kulturama. Igre sa gotovim pravilima su posebno pogodne za pedagoške uticaj koje vaspitači ostvaruju u radu sa predškolskom djecom.
Konstruktorske igre obuhvataju aktivnosti u kojima dijete oblikuje materijal, slaže, gradi ili raspoređuje kako bi postiglo određen cilj. Rezultat ove aktivnosti ne mora biti nešto funkcionalno, to može biti estetski ili metaforički učinak.Postoji više oblika u kojima se javljaju konstruktorske igre. To su: pronalaženje kombinacija nastalih namjernim rukovanjem materijalom, oblikovanje, redanje materijala, grafičko predstavljanje, građenje gotovim materijalom i organizovanje materijala i utilitarne konstrukcije.

1. Da li je opravdano teretirati govor i igru kao dva različita sistema?

3.2. Zadaci istraživanja

2. Kakvi se odnosi uočavaju između igre i govora?
3. Da li ovo istraživanje proširuje uvid na spoznajne vrijednosti djeteta?
4. Koja je funkcija govora dominantna u igri?

S obzirom da se radi o maloj djeci s kojom nije moguće raditi intervjue, niti bi ta metoda dala tačan uvid o dječijem govoru tokom igre, odlučila sam se za etnografsko istraživanje. Takođe sam bila vođena ranijim istraživanjima, gdje su istraživači u radu s djecom predškolskog uzrasta koristila ovu metodu.

N= petero djece predškolskog uzrasta od 2,8 do 4,8 godine 

U ovom istraživanju je učestvovalo  petero djece (četiri dječaka i jedna djevojčica) Sva djeca redovno pohađaju vrtić. Zbog zaštite prava i privatnosti svakog djeteta, imenovala sam ih brojevima (npr. dječak 1, djevojčica 2, itd.)
Dječak 1 ima 4,4 godine i pošto je ovo mješovita grupa s njim je i njegov mlađi brat koji ima 2,8 godine. I on je takođe učestvovao u igri i njega sam imenovala kao dječak 4. 
Dječak 2 ima 3,4 godine i jedino je dijete.
Dječak 3 ima 3 godine i ima stariju sestru školskog uzrasta.
Djevojčica 5 ima 4,8 godine i ima  polubraću i polusestare. Trenutno je otac u trećem, a majka u četvrtom braku. Živi sa majkom i ocem.

	Djeca  u zajedničkoj igri
	Starosna dob djece
	Stručna sprema roditelja
	Sredina iz koje potiče

	
	
	otac
	majka
	grad

	Dječak 1
	4,4
	vss
	vss
	gradsko područje

	Dječak 2
	3,4
	sss
	vss
	gradsko područje

	Dječak 3
	3
	sss
	sss
	gradsko područje

	Dječak 4
	2,8
	vss
	vss
	gradsko područje

	Djevojčica 5
	4,8
	vss
	sss
	gradsko područje

Tehnike istraživanja
· Audio snimanje djece  u prirodno izazvanom razgovoru
· Observacija (posmatranje) sa sudjelovanjem
Djeca su posmatrana dva puta u razmaku od 15 dana. Posjete su trajale otprilike dva sata i to u periodu poslije ručka kada djeca imaju slobodne aktivnosti. Oba puta su djeca audio snimana, a kvaliteta i uspješnost audio snimka je bila prilično visoka.
Kada je riječ o observaciji, imala sam ulogu studenta koji želi da nauči o tome kako se mala djeca igaju. To mi  je omogučilo da  ujedno dok posmatram, pravim bilješke što je poboljšalo samu observaciju.
Observacija je pomogla da se dokumentuju neverbalne aktivnosti tokom dječije igre.
Igra se odigravala čitavo vrijeme u zajedničkoj prostoriji gdje djeca borave nakon ručka dok mlađa djeca idu na popodnevno spavanje. Igra je trajala otprilike nekih 40-tak minuta. Ja sam sjedila u ćošku prostorije tako da budem što manje primjećena i da ne ometam tok igre. Djeca su znala da sam tu , ali nisu na mene obraćala pažnju.

[bookmark: _Toc409459685]3.5. Interpretacija rezultata

Dječiji iskazi
Igra 1
Dva dječaka započinju igru tako što vuku stolice i klupe na sredinu sobe u namjeri da prave voz. Sjedaju jedan iza drugog. Prilazi im treći dječak s namjerom da im se pridruži. 
Dječak 3: Šta je o?
Dječak 1: Tako se ne pravi voz.
Dječak 2: Čekaj!
Dječak 1: Vako se ne pravi voz.
Dječak 3: Hoćemo napravit brod?
Dječak 2 pokušava ispraviti klupu, a dječak 3 ga sprječava u tome.
Dječak 3: Hoćemo napravit brod?
Dječak 3: Tako ću se na tebe naljutit.
Pridružuje im se četvrti dječak.
Dječak 4: Ma ne, ma ne!
Dok pokušava pronaći svoje mjesto u igri pjevuši neku pjesmicu neovisno od njihove igre.
Dječak 4: Tata ratata, tata ratata.
Dječak 1: Saćemo obrisat balku.
Dječak 2: Evo još jedna. ( dovlači još jednu stolicu )
Dječak 2: Vluće mi je! ( pokušava da skine džemper )
Dječak 1: Što će ovdi ove stolice ( pokazujući prstom na stolicu koju je dovukao dječak 2 )
Dječak 2: Ajmo ih sklonit.
Dječak 1: Ovi nam trebaju.
Dječak 2: Mogu ja bit beba klokodil.
Dječak 2: Beba klokodil! ( Ponavlja nekoliko puta )
Kada je vidio da niko ne obraća pažnju na njega došao je do nove ideje. 
Dječak 2: Ja sam gusar. 
Dječak 1: Ne mogu ja stat. ( Pokušava se ugurati na prednje mjesto )
Dječak 3: Za tebe sam veliki krokodil. ( obraća se dječaku 1 )
Dječak 1: Što će puno cuka?
Dječak 1: Evo jedan cuko. ( Pokazuje prstom negdje u daljinu )
Svi počinju lajati kao psi. (Av, av, av )
Dječak 1: Bježi, bježi!
Dva dječaka plivaju oko „broda“ i plivaju kao krokodili.
Dječak 2: Ja sam naplavio blod.
Dječak 1: Dobro.
Novi dječak se pokušava pridružiti igri, ali mu drugi ne dozvoljavaju.
Dječak 2: Ja imam mač.
Dječak 2: Robot! ( uperio je mač u igračku robota koju drži dječak 1 )
Dječak 2: Ajkula budi! ( obraća se dječaku 3 ) 
Dječak 2: Nisam htio tebe. ( obraća se dječaku 3 jer ga je slučajno udario mačem )
Dječak 1: Aooo, pomoć upao sam u rijeku!
Dječak 3: Spasio sam te! ( dječak se baca u rijeku i pokušava spasiti prijatelja )
Dječak 2: Morat ću ja odrezat tu ajkulu. ( dolazi mašući mačem u ruci )
Svi stoje na stolu i govore uglas: Opkoljeni smo!
Igra se na trenutak prekida jer dječak 1 mora ići na spavanje.
Igra se ponovo nastavlja, ali dječaci ovaj put prave bazen. U bazenu su ajkule, krokodili i morske zmije.
Dječak 2: Ja se ničeg ne bojim.
Dječak 3: Ja se bojim samo nečega. 
Dječak 3: Hajmo malo širi bazen napravit.
Pridružuje im se djevojčica 5: Ja sam veliki krokodil! 
Djevojčica 5: I ja sam morska zmija.
Djevojčica se pretvara da pliva u bazenu imitirajući naizmjenično čas krokodila, čas morsku zmiju.
Dječak 2: Bježi s mog bazena!
Dječak 3: Neka je, pusti je.
Djevojčica se smješkajući penje na klupu kod dječaka.
Djevojčica 5: Sad pravimo bolnicu. (rukama gladi po klupama kao da posprema krevete)
Dječak 2: Ja sam bolestan. ( dječak se ispružio na klupu i zatvorio oči  )
Dječak 3: I ja sam bolestan. (drugi dječak mu se pridružuje)
Djevojčica 5: Ja ću vas lječiti. ( ide od dječaka do dječaka i pipa ih po čelu i zabrinuto klima glavom )
Odjednom dječaci počinju ponovo skakati imitirajući čudovišta. Pošto su djeca postala preglasna ulazi odgajateljica i prekida igru.
Svako od njih uzima po klupu i vraća je na mjesto.
Igra 2
Igra započinje tako što dva dječaka uzimaju autiće i počinju ih vozati po tepihu na kojem su nacrtane ulice, raskrsnice, semafori itd. Obojica imitiraju zvukove vožnje auta.
Dječak 1: Bi bi, policija. Parkirala s. Žžžž (imitira zvuk motora u autu)
Dječak prati cestu, zaustavlja se kod semafora i nastavlja voziti.
Dječak 2: Opet ga ubio tramvaj.
Dječak vozi svoj autić i obraća se dječaku 1.
Dječak 2: Vivu, vivu, policija!
Dječak 1: A mene nije udario tramvaj. I cuko, neko ga pojeo i dođe policija. (dođe policija ponavlja 4x)
Dječak 1 se diže sa poda i počinje voziti autić po zidovima sobe, a onda se ponovo vraća na tepih.
Dječak 2: Policija, tiru, tiru!
Dječak 2: Hej, pojo neko cuku. (obraća se dječaku 1)
Dječak 2: Neko počupo ovo, gume od hitne. (pokazuje dječaku 1 razvaljeno auto)
Dječak 1: Nisam ja!
Pridružuje im se treći dječak. 
Dječak 3: Nisam ni ja.
Dječak 3 želi auto od dječaka 1. Međutim, pošto nije dobio autić od dječaka 1 pronalazi sebi novi na polici sa igračkama. Počinje sa dječacima voziti autić po tepihu. 
Dječak 2: Hoću ja sad taj auto! (poteže rukom prema autiću dječaka 3)
Dječak 3 se odmakinje od njega.
Dječak 2: Daaaj! (počinje plakati)
Igra se prekida i započinju novu igru. Od klupe i stolica prave hitnu pomoć, a zatim su se brzo predomislili i poćeli graditi vojsku.
Dječak 2: Ovo što se puca. (pravi sa rukom pištolj)
Dječak 1: Voziš vojske.
Dječak 3: Ovo nije moje. (pokazuje rukom na stolicu koja je stajala na drugom kraju sobe, gdje se grupa djevojčica druge igre)
Dječak 1 i dječak 2 su krenuli po stolice. Djevojčice ne daju svoje stolice, jer one od njih prave hitnu pomoć. Ubrzo je svađa eskalirala i odgajateljice su prekinule igru. Djeca su vratila stolice na svoja mjesta i razišla se.

Ponašanje djece u igri
Dječak 1 – vođa, upravlja igrom 
Voli da donosi odluke i nameće ih drugima. Često dolazi u sukob sa drugima, ali ga to ne spriječava u igri. Ipak pokazuje neizmjernu nježnost i brigu prema bratu i stalno ga uključuje u igru. Odgajateljica je objasnila da odnos među njima nije uvijek bio takav. Dječaci su u početku morali biti u odvojenim prostorijama, jer je dječak pokazivao popriličnu agresivnost prema mlađem bratu.
Dječak 2 – uključen u vrtić dosta kasnije u odnosu na ostalu djecu, jedino dijete u porodici
Često dolazi u sukob sa dječakom 1. Voli da mijenja igračke i unosi ih u igru, pa zbog toga započinje svoju samostalnu igru u zajedničkoj igri. To ostale ne ometa i on se ubrzo vrati početnoj, zajedničkoj igri. Ima poteškoća u izgovoru slova r, tj. mijenja ga sa slovom l. Nikakav razlog za uzbunu, jer dječak ima 3,4 godine i dosta vremena da to ispravi. S obzirom da je uključen u vrtić to povećava vjerovatnost da će to ispraviti do polaska u školu.
Dječak 3 – miran, pomalo šutljiv
Ne voli da se svađa i uglavnom obavlja zadane zadatke u igri. To mu ne predstavlja problem , jer uživa u igri i pokazuje posebno interesovanje da se igra nastavi. Takođe, pokušava pomiriti one koji se svađaju i pronaći mirno rješenje.
Dječak 4 je mlađi brat dječaka 1. Nije imao nikakvu ulogu u igri, ali je volio biti tu. Nije donosio odluke u igri, niti je izvršavao određene zadatke. Bio je u svom svijetu mašte, ali je volio biti sa djecom. 
Djevojčica 5 – pričljiva, preuzela ulogu vođe, jer je dječak 1 otišao na spavanje. I ona je dolazile u sukob sa dječakom 2 koji očigledno ne voli da mu se naređuje. Ona je čak i inicirala novu igru, jer joj je prethodna bila više za dječake.
Djeca nemaju govornih poteškoća, a greške (ljećit, vako, što će puno cuka)  na koja nailizamo su odstupanja od standardiziranog jezika.
Sva djeca su u određenom momentu igre koristila samogovor.
Samogovor je spoljašnji individualni monolog djece ili monolog udvoje (dvoje se djece igraju jedno pored drugog a svako za sebe priča, ili kada se razgovara sa zamišljenom osobom-zamišljeni dijalog. Razlikujemo tri faze samogovora u funkciji prikazivanja: 
a) dijete mlađeg uzrasta radi nešto ali ne umije da to objasni, već samo imenuje; 
b) dijete srednjeg uzrasta povezuje radnju i objašnjenje; 
 c) dijete starijeg uzrasta može pričati i ono što će uraditi. 
· Etička funkcija jezika (obraćanje nekome na grub, uvredljiv ili učtiv, uljepšan način)
Tako ću se na tebe naljutiti! (dječak 3 galami na drugog dječaka)
Nisam htio tebe. (dječak 2 se blago obraća dječaku 3)
Bježi s mog bazena! (dječak 2 se ljutito obraća djevojčici 5)
Neka je, pusti je.( dječak 3 nema ništa protiv toga da se djevojčica pridruži njihovoj igri)
Ma ne, ma ne! (dječak 4 se pokušava pridružiti igri, ali nailazi na otpor drugih)
· Estetska funkcija jezika (pridavanje većeg značaja zvučanju i ritmičnosti nego sadržaju)
Beba klokodil, beba klokodil! (dječak 2 ponavlja 5-6 puta ovu rečenicu)
Daaaj! (dječak 2 dugo izgovara ovu riječ iako je nesporazum već riješen)
· Jezička ekonomičnost
Šta je o? (dječak 3 pita druge dječake šta to oni prave)
Parkirala s. (dječak 1 govori da se policijsko auto parkiralo)
Ajkula budi. (dječak 2 predlaže dječaku 3 da on bude ajkula)
Ovi nam trebaju. (dječak 1 pokazuje rukom prema stolicama)
Značenje dječijih riječi slušalac može razumjeti samo onda kada mu je poznata situacija u kojoj je dijete izgovorilo određenu riječ ili rečenicu. Takođe se primjećuje nepoznata struktura tj, onaj proces koji se odigrava u glavi djeteta.
 Djeca se igraju nečega i neko od njih kaže da je vidio psa. Mi ne znamo o čemu dijete razmišlja i šta ga je navelo da to kaže. S obziro da se igraju gusara i morskih čudovišta, ta njegova rečenica se ne uklapa u njihov razgovor. Ipak, dijete je možda vidjelo psa negdje na polici sa igračkama  ili se sjetilo nekog crtanog filma gdje je gusar imao svog psa, mi to ne možemo znati. To je taj proces razmišljanja i stimulacije koji zahtjeva posebno istraživanje.
· Onomatopeja
Svi počinju lajati kao psi (av, av, av ...)
Bi, bi, policija. (dječak 1 oponaša zvuk sirene policijskog auta)
Žžžžž. (zvuk motora u autu) 
Vivu, vivu, policija! (dječak 2 na drugi način oponaša zvuk sirene policijskog auta)
Policija , tiru, tiru! (opet oponašaju zvuk sirene policijskog auta) 
· Personifikacija
 Beba klokodil. (dječak se pretvara da je krokodil, ali penje se na stolice, raygovara sa djecom i govori im da će ih pojesti)

· Potpune rečenice
Ja sam bolesta. 
I ja sam bolestan.
Ovo nije moje.
Ja sam gusar.
Ja sam naplavio brod.
· Nepotpune rečenice
One koje sam zapisala u primjerima ekonomičnosti jezika.
· Promjena l u o
Pojo, došo, upo - nepravilno
Ubio, udario, napravio, htio, spasio - pravilno
· Što se tiče funkcije govora najviše se koristi u funkciji prikazivanja (oni veoma često daju predmetima nove uloge- klupe su brod) i u funkciji objašnjavanja (objašnjavaju situacije, uloge, radnju predmeta, svoju radnju i neke opaske u radnji- ja sam gusar, sad ću ja odsjeć tu ajkulu, evo vidiš).
5. [bookmark: _Toc409459687]Zaključak

U igri se primjetio visok stepen prirodnosti.  Dovoljno je da jedno dijete inicira igru i time podstakne ostale da mu se pridruže, što se oba puta i desilo, igra odjednim postaje njihova glavna preokupacija.
 U prvoj posmatranoj igri djeca su počela vuči stolice i klupe na sredinu sobe. Pravili su brod, na kojem su oni plovili, a oko njih u moru su bile ajkule krokodili i morske zmije. Ono što se odmah dalo primjetiti jeste da djeca u toku igre mogu razmišljati o drugim stvarima (pjevušiti pjesmu, govoriti da im je vruće, ili da im terba obrisat nos) i igrati se u isto vrijeme. Ponekad njihov razgovor teče neovisno od sadržaja igre. Dešava se da razgovaraju o istoj temi, ali ponekad i o potpuno različitim stvarima. U ovom slučaju to im nije predstavljalo nikakav problem, niti ih omelo u igri.
 Djeca su u igri malo koristila igračke. Većinom su to bile stolice i klupe od kojih su djeca pravila razne konstrukcije ( voz, brod, kola hitne pomoći, vojsku itd… ). Djeca u igri mogu ugledati neku novu igračku koja ih zainteresuje i odvede u neki novi smijer igre (npr. Dječaci voze auta po tepihu sa cestama i u jednom momentu jedan od njih ugleda igračku psa i govori da je pas povrijeđen i da moraju zvati policiju). On to saopštava drugom dječaku, ali drugi diječak ne izgleda zainteresovano za taj smijer igre, nego nastavlja voziti svoj autić. Dječak sa psom igra svoju novu igru sam, bez da ikoga ometa.
 U određenim trenucima se te igre spoje u jednu, da bi se opet razdvojile u zasebne igre. Ponekad igra bude na trenutak zaustavljena (kada ih odgajateljica opominje), ali djeca ubrzo nastave igru kao da se ništa nije desilo. 
Mlađa djeca pokušavaju svojim idejama impresionirati stariju djecu i na taj način steći određeni status u igri. S druge strane starija djeca ponekad svojim iskazima inspirišu mlađu djecu, tako da i oni žele reći nešto interesantno. S obzirom da to ne ispadne uvijek tačno rečeno, mlađa djeca se zbog tog neuspjeha naljute. To traje kratko i igra se opet nastavlja.
 Govor je uvijek vjerna pratilja igre. Igra definiše njihov govor i daje mu jedno sasvim novo značenje. Govor odjednom postaje tečan i riječi izlijeću bez ikakvih prepreka i smetnje (ako dijete ima neku poteškoću u govoru). U igri djeca koriste uzvike, imitiraju određena prevozna sredstva ili neke druge zvukove, što inače ne bi radili u običnom govoru, osim ako se to direktno od njih ne treži. Njihova boja i intonacija glasa s igrom u nekoliko sekundi pređe veliki dijapazon. 
Primjećuje se i etička i estetska funkcija jezika, kao i jezička ekonomičnost. Od imitiranja životinja, vremenskih nepogoda, ljudi u nevolji, strašnih čudovišta, ali i nježnih prijatelja koji pristižu u pomoć bez obzira na prijeteću opasnost, igra je zaista nešto što fascinira.
 Spoznajne vrijednosti dijeteta se svakako proširuju, jer dijete u igri uči nove stvari. U komunikaciji s drugom djecom ono dobiva nova znanja koja mogu biti tačna ili netačna. U svakom slučaju ta nova informacija često kod djeteta probudi prirodnu znatiželju te ono odlučuje o tome dalje istraživati pitajući odrasle. Nešto u igri može podstaknuti ovu znatiželju (npr. krokodil živi u vodi i na kopnu ). Ovo dolazi kao pitanje odgajateljici na što dijete dobiva povratnu informaciju da je taj podatak tačan, a uz to i pohvalu što sigurno može biti motivirajuće za dječaka.
 Radi se igrama uloga (nalaze se na brodu okruženi ajkulama, krokodilima i morskim zmijama ), koje prepoznajemo u više formi: imitacija i podražavanje, igre iluzije, dramske igre, fiksacije i sl.
Govorni izraz je poput lične karte, u njemu se otkriva kognitivni razvoj djeteta, njegov emocionalni status, ekonomsko stanje porodice u kojoj dijete odrasta, jezička razvijenost sredine u kojoj dijete sazrijeva, jezik ukazuje i na pol, odgoj, emocionalnu zrelost i na zdravstveno stanje djeteta. Sa razvojem djeteta njegov jezik se sve više približavase standardu ,jezik utiče na mišljenje i osjećanje , a osjećanje i mišljenje na jezik. Na ovaj način se ne zatvara krug nego se u spiralnom toku razvija dječija ličnost. Jezik djeteta nikada se ne razvija samostalno, on je redovno popraćen općim spoznajnim i intelektualnim razvojem. 

